
Heilsu- og orkumálaráðið (HOMR), 
 

Tórshavn, 11. mai 2026 

 

 

Íbúðarbygningarnir hjá Landssjúkrahúsinum á Eirargarði 4, 6 og 8: Standur, 

virksemi og ætlan  

  

Innleiðing/bakgrund  

Í fleiri áratíggju hevur við jøvnum millumbili verið kannað og viðgjørt, hvør standurin 

er á bygningum hjá Landssjúkrahúsinum og herundir íbúðarbygningunum í Eirargarði 

4, 6 og 8. Í 1999 var størri kanning gjørd. Síðani er standurin á bygningunum 

regluliga tikin upp, eitt nú í sambandi við ætlan frá 2005 um at selja bygningarnar. Sí 

eisini fylgiskjal 1 viðv. upphæddunum, ið er brúktar til umvælingar síðani 2009. 

 

Í fíggjarlógaruppskotinum fyri 2005 (s. 278) var m.a. skrivað1:  

“Umvæling av bygningunum hjá Landssjúkrahúsinum. Tað hevur leingi verið 

kunnugt, og grundaður illgruni hevur verið um, at bygningarnir á Landssjúkrahúsinum 

eru í ringum standi. Farið varð undir at umvæla nakað fyri 14 árum síðani, men hetta 

arbeiðið steðgaði upp av peningatroti. Ein kanning av øllum bygningunum, ið hoyra 

til Landssjúkrahúsið, varð sett í verk í 1999, og úrslitið av hesi kanning váttaði henda 

illgruna. Bæði bygningarnir og installatiónirnar krevja stórar ábøtur, nakrar so 

álvarsligar, at okkurt má verða gjørt heilt skjótt. Allur kostnaðurin av at umvæla allar 

bygningarnar á Landssjúkrahúsinum er mettur til 208 mió kr. í 1999-krónum. Roknast 

má við einum vælskipaðum viðlíkahaldi, tá ið bygningarnir eru umvældir, soleiðis at 

tað ikki aftur verður komið í somu støðu, sum nú. Í 2005 verður roknað við at 

umvælingar v.m. fara at kosta 5 mió kr.”  

  

Í heildarætlanini fyri Sjúkrahúsverkið – ymiskar útgávur síðani 2021, hevur eisini 

verið viðgjørt viðv. tørvinum á umvælingum og dagføringum av íbúðarbygningunum í 

Eirargarði. Í seinastu útgávu av heildarætlanini frá mars 2025, varð víst á ein tørv á 

umvælingum og dagføringum av Landssjúkrahúsinum fyri umleið 867 mio.kr.  

  

Kanningar 2026  

Fyrr í ár var aftur farið undir kanningar av íbúðarbygningunum við serkønum innan 

konstruktiónsverkfrøði hjá ráðgevarafelagnum P/F LBF. Hetta við atliti til møguliga 

høvuðsumvæling. Metingarnar hjá LBF hava síðan verið til eftirkanningar hjá 

ráðgevarafelagnum SPENN. 

  

Í kanningunum gjørdist greitt, at ivasamt er, um tað er skynsamt at høvuðsumvæla 

bygningarnar. Hetta orsaka av manglandi viðlíkahaldið av bygningunum øll árini.   

Eftir gjøllari kanningar er niðurstøðan, at tað ikki verður mett ráðiligt fíggjarliga at 

umvæla bygningarnar. Berandi konstruktiónin telur vanliga umleið ¼ av kostnaðinum 

av einum bygningi. Tá hon ikki verður mett at hava nøktandi livitíð eftir, eisini um hon 

verður høvuðsumvæld, verður mett skynsamari at byggja nýtt í staðin.  Tá ber eisini 

til at tillaga byggingina til nútíðar tørv og krøv og at tryggja langa livitíð.  

  

Tilmæli 

Mett verður, at bygningarnir eru so mikið farnir orsaka av manglandi viðlíkahaldi, at 

ætlan eigur at vera gjørd fyri stigvísari útflyting komandi 2-3 árini. 

 

Viðmerkjast skal, at meðan Eirargarður 4 er væl kannaður, so er kanningararbeiðið 

av Eirargarði 6 og 8 enn í gongd. 

 
Mælt verður til beinanvegin at gera nøkur átøk til at halda neyðugu trygdina hjá 

leigarunum í tíðarskeiðinum til onnur bústaðarloysn verður funnin:   
 

Herundir:    

• tryggja rýmingarleiðirnar og bjargingarop  

• tryggja funktionellar brunahurðar 

• seta upp brandsløkkjarar og aðra brunaútgerð 

• seta upp varslingsskipan 

• tryggja atkomu fyri sløkkiliðsbilar v.m. 

 
• rýmingarætlanir vera dagførdar og settar upp 

• nýggj skelting og leiðbeining, herundir avmarkingar í mun til nýtslu av 

svalunum á Eirargarði 6 og 8 

• kunning fyri allar íbúgvar 

• venjingar fyri fastbúgvandi   
   

• gera avtalu við vaktarfelag um varslingskipan 

• gera avtalu við vaktarfelag um eftirlit við brunahurðum, rýmingarleiðum og 

bjargingaropum 

 
Kostnaður fyri átøk 

LV hevur latið upplýsingar til HOMR. 
 
Kunning til leigarar og brúkarar av íbúðarbygningunum  

LV mælir til at kalla inn til kunningarfund fyri íbúgvunum og har geva stutta og greiða 

frágreiðing um verkfrøðiligu kanningarnar og kunna um, at bygningarnir framhaldandi 

kunnu brúkast trygt í eitt ásett tíðarskeið. 

Kunnast skal eisini um teir bráðfeingis batar og tey trygdarátøk, ið verða gjørd. 

Umframt, at hert eftirlit verður, og at kunning um broytingar í viðurskiftum vera 

kunnaði beinanvegin.  

 
Í fylgiskjali 2 er yvirlit yvir tal og slag av búeindum í bygningunum.  

 

LV hevur latið uppskot til tekst til innbjóðing til kunningarfund. 

 

Viðgerð í mun til ymiska lóggávu: 

 

Leigulógin  

Leigumálini í bygningunum eru til lagaligar leiguupphæddir í mun til marknaðin 

annars. Hetta vegna m.a. ásetingar í sáttmálum á arbeiðsmarknaðinum og í mun til 

rekruttering.  

  

Vegna umstøðurnar kann hugsast at onkrir leigarar vilja taka støðuna upp við 

Leigunevndina. Hetta í mun til ásetingar um trygd, mishald, ábøtur v.m. Mælt verður 

til at LS sum útleigari, saman við LV, proaktivt tekur upp samband við Leigunevndina 

um støðuna. 

  

Sambært § 9 í leigulógini (løgtingslóg nr. 60 frá 26. mai 2010 um útleigan av 

bústøðum, sum seinast broytt við løgtingslóg nr. 149 frá 19. desember 2023) hevur 

útleigari ábyrgd av at leigubústaðurin lýkur lógarásett krøv til bústaðarbygging, 

brunatrygd o.ø.   

 
Í viðmerkingum til lógina er greinað, at hetta ikki skal skiljast soleiðis at eini eldri hús, 

sum í dag lógliga kunnu nýtast sum bústaðir, skulu nútímansgerast, at lúka treytir fyri 

nýbygging. Tó eru nøkur minstu krøv, sum skulu lúkast við útleigan. Leigari hevur 

møguleika at kæra til leigunevndina, sum síðan kann áleggja útleigara at gera 

neyðugu ábøtur.   

  

Víðari stendur at um útleigari ikki heldur sínar skyldur eftir lógini er útleigari í 

mishaldi, sambært § 23 í leigulógini, og kann leigari tá í ringasta føri ógilda 

leiguavtaluna og krevja endurgjald fyri útreiðslur, ið stavast beinleiðis frá 

mishaldinum, sambært § 23, stk. 3.  

  

Byggilógin  

Vísandi til byggilógina § 2 verður sum útgangsstøði ikki mett, at bygningarnir koma 

undir byggilógina, av tí at byggiloyvi er útskrivað áðrenn lógin kom í gildi. Tó so, at 

verður farið undir størri umvælingar v.m., koma bygningarnir undir lógina og herundir 

§ 16. Kommunala byggieftirlitið hevur sambært § 16 í byggilógini heimild at geva 

eigarinum av einum bygningi boð um at bøta um feilir ella manglar við einum 

bygningi. 

Býarskipanarlógin og almenna byggisamtyktin  

Kap. I, § 5 ásetur:  

§ 5. Umsiting og niðurtøka av byggingum   

1 Allir byggingar skulu í øllum lutum og øllum, sum hoyrir til, altíð verða hildnir í 

fullgóðum og vandaligum standi. Um umsiting av bygging er stak vánalig, kann 

byggivaldið geva boð um, at bøtast skal um brekini og um neyðugt lata tey gera fyri 

eigarans rokning.  

 almenna-byggisamtyktin-fyri-torshavn-argir-hoyvik-og-kollafjoerd_rev23092025.pdf 

Er partur av kunningini sbrt. tilbúgvingarlógini.  

  

Tilbúgvingarlógin  

Sambært § 29 í tilbúgvingarlógini er ásett, at skylda er at siga frá, um vit eru varug 

við umstøður, ið vísa, at hóttandi vandi er fyri skaðahending ella vanlukku, fyri at 

senda boð eftir hjálp og royna at fyribyrgja fyri vandanum. Tó verður ikki mett, at 

talan í hesum føri er um umstøður, sum eru at meta sum hóttandi vandi. Men ætlan 

er um at kunna Tórshavnar sløkkilið um málið.  

  

Arbeiðsumhvørvislógin  

Íbúðarbygningarnar eru í sjálvum sær ikki málsøki hjá Arbeiðs- og brunaeftirlitinum, 

men arbeiðsumhvørvi sum heild er. Mælt verður tí til at taka fund við eftirlitið um 

støðuna og kunnað um viðurskiftini og hvat verður gjørt. 

  

Tryggingarviðurskifti – bygningsbruna- og stormtrygging  

Tá tað nú fyriliggja kanningar, ið greina standin á bygninginum er viðkomandi at 

viðgera støðuna í mun til tryggingarpolisuna, ið LS hevur teknað fyri storm og 

bygningsbruna hjá P/F Betri Trygging. Um neyðugt verður tryggingarráðgevin 

HOWDEN tikin við uppá ráð.   

 

---  

 

Varandi loysnir við nýggjum bygningum  

Saman við ráðnum eru vit eru farin undir fyrireikingar og skipan av økinum í 

Eirargarði, ið skal tryggja, at uttanhýsis aktørur/-ar kunnu fara undir verkætlan í 

sambandi við nýbygging og endurhýsing í næstum. 

 
 

https://www.torshavn.fo/media/jkpg0ggs/almenna-byggisamtyktin-fyri-torshavn-argir-hoyvik-og-kollafjoerd_rev23092025.pdf

Fylgiskjal 1 - Løguætlan LS í 21. øld 

 
 
Fylgiskjal 2 - Virksemi í Eirargarði 4, 6 og 8 
 
Eirargarður 4: 

2 hædd er Gestalon og sjúklingahotel: 

▪ 9 kømur (12 m² hvørt) 

▪ 1 dupultkamar (24 m²) 

▪ 1 barnakonuíbúð 

▪ Hinar hæddirnar: 

▪ 1 barnakonu íbúð á hvørjari hædd (undantikið 5. hædd) → 4 tilsamans 

▪ 3. og 4. hædd: 10 kømur (12 m² hvør) á hvørjari hædd 

▪ 5. hædd: 12 kømur (12 m² hvør) 

  

Samlað: 

▪ 31 einkul kømur 

▪ 1 dupultkamar  

▪ 1 dupultkamar (24 m²) 

▪ 4 barnakonuíbúðir 

 

Eirargarður 6 

▪ 40 eitt-verilsis íbúðir (uml. 34 m²) 

▪ Nýtsla: 

▪ vaktaríbúðir 

▪ 4 í fastari leigu 

▪ nakrar undir umvæling 

▪ rest til yngri læknar og konsulentar 

 
Eirargarður 8 

▪ 25 tvey-verilsis íbúðir (uml. 42 m²) 

▪ 5 trý-verilsis íbúðir (uml. 58 m²) 

  

▪ Nýtsla: 

▪  uml. 10 íbúðir sáttmálabundnar til yngri læknar 

▪  3 íbúðir tíðaravmarkað leiga 

▪  1íbúð gamalt leigumál 

▪  1 íbúð undir umvæling 

▪  2 íbúðir bíða eftir umvæling vegan sera ringan stand 

▪  rest til konsulentar í styttri og longri tíðarskeiðir 

 
 


